
Монгол Улсын Их Хурлын 2019 оны намрын ээлжит чуулганы

Эдийн засгийн байнгын хорооны 11 дүгээр сарын 22-ны өдөр 

/Баасан гараг/-ийн хуралдааны товч тэмдэглэл


Улсын Их Хурлын гишүүн Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 02 минутад Төрийн ордны “Жанжин Д.Сүхбаатар” танхимд эхлэв. 

Чөлөөтэй: Ж.Ганбаатар, Д.Дамба-Очир, Д.Эрдэнэбат;

Эмнэлгийн чөлөөтэй: Ц.Гарамжав.


Нэг.Санхүүгийн зохицуулах хорооны даргыг нөхөн томилох тухай асуудал.

Хэлэлцэж буй асуудалтай холбогдуулан Улсын Их Хурлын дарга Г.Занданшатар, Санхүүгийн зохицуулах хорооны дэд дарга Д.Баярсайхан нар оролцов.

Хуралдаанд Улсын Их Хурлын Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав.


Санхүүгийн зохицуулах хорооны даргыг нөхөн томилох тухай саналыг Улсын Их Хурлын дарга Г.Занданшатар танилцуулав. 

Саналтай холбогдуулан Улсын Их Хурлын гишүүдээс асуулт гараагүй болно.


Б.Баттөмөр: Дэмбэрэлдашийн Баярсайханыг Санхүүгийн зохицуулах хорооны даргаар нөхөн томилуулах талаарх Улсын Их Хурлын даргын саналыг дэмжье гэсэн санал хураалт явуулъя.
Зөвшөөрсөн:           9 

Татгалзсан:
           2

Бүгд:

         11


81.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Т.Аюурсайхан Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 08 минутад хэлэлцэж дуусав.

Хоёр.Монголбанкны Ерөнхийлөгчийг томилох тухай асуудал

Хэлэлцэж буй асуудалтай холбогдуулан Улсын Их Хурлын дарга Г.Занданшатар, Монголбанкны Дэд ерөнхийлөгч Б.Лхагвасүрэн нар оролцов.

Хуралдаанд Улсын Их Хурлын Эдийн засгийн байнгын хорооны ажлын албаны ахлах зөвлөх Ц.Мөнхбаяр, зөвлөх Л.Батмөнх, Д.Мягмарцэрэн, Ж.Уянга, С.Энхцэцэг, референт Г.Баярмаа, Б.Ууганцэцэг нар байлцав.


Монголбанкны ерөнхийлөгчийг томилох тухай саналыг Улсын Их Хурлын дарга Г.Занданшатар танилцуулав. 


Саналтай холбогдуулан Улсын Их Хурлын гишүүдээс асуулт гараагүй болно.


Б.Баттөмөр: Монголбанкны Ерөнхийлөгчөөр Бядрангийн Лхагвасүрэнг томилуулах талаарх Улсын Их Хурлын даргын саналыг дэмжье гэсэн санал хураалт явуулъя. 
Зөвшөөрсөн:           9 

Татгалзсан:
           2

Бүгд:

         11


81.8 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн М.Оюунчимэг Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 11 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 10 цаг 13 минутад өндөрлөв.  

Тэмдэглэлтэй танилцсан:

ЭДИЙН ЗАСГИЙН БАЙНГЫН 

ХОРООНЫ ДАРГА




Ж.ГАНБААТАР


 Тэмдэглэл хөтөлсөн:

 ПРОТОКОЛЫН АЛБАНЫ 
 
 ШИНЖЭЭЧ





П.ОЮУНГЭРЭЛ

МОНГОЛ УЛСЫН ИХ ХУРЛЫН 2019 ОНЫ НАМРЫН ЭЭЛЖИТ 

ЧУУЛГАНЫ ЭДИЙН ЗАСГИЙН БАЙНГЫН ХОРООНЫ 11 ДҮГЭЭР

САРЫН 22-НЫ ӨДӨР /БААСАН ГАРАГ/-ИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Б.Баттөмөр: Эдийн засгийн байнгын хорооны хурал эхлэхэд бэлэн болж байна. Ирц 52,6 хувь болсон учраас хуралдаан эхэлснийг мэдэгдье.
Өнөөдөр Эдийн засгийн байнгын хорооны хурлаар 2 асуудал хэлэлцэнэ.

1. Санхүүгийн зохицуулах хорооны даргыг нөхөн томилох тухай

2. Монголбанкны Ерөнхийлөгчийг томилох тухай

Хэлэлцэх асуудлаар өөр горимын саналтай гишүүн байна уу. Алга байна.
За, хэлэлцэх асуудалдаа оръё оо. 
Санхүүгийн зохицуулах хорооны даргыг нөхөн томилох тухай.

Санхүүгийн зохицуулах хорооны даргыг нөхөн томилох тухай саналыг Монгол Улсын Их Хурлын дарга Гомбожавын Занданшатар танилцуулна аа. Таныг урьж байна аа.

Г.Занданшатар: Байнгын хорооны дарга, эрхэм гишүүд ээ. Та бүхний энэ өдрийн амгаланг айлтгая. Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсэг, Төрийн албаны тухай хуулийн 27 дугаар зүйлийн 27.1.1-т заасны дагуу Төрийн жинхэнэ албаны удирдах албан тушаалын шатлан дэвших зарчмыг үндэслэн эдийн засаг, санхүүгийн мэдлэг, ажлын туршлагыг харгалзан үзэж, Санхүүгийн зохицуулах хорооны даргад Дэмбэрэлдашийн Баярсайханыг нэр дэвшүүлж байна аа. 

Санхүүгийн зохицуулах хорооны эрх зүйн байдлын тухай хуульд, хорооны даргад Улсын Их Хурлын дарга нэр дэвшүүлж, Улсын Их Хурлаас томилно гэж заасан. Хорооны даргад тавигдах шаардлагыг бас тодорхойлж өгсөн. 2 дугаарт Төрийн албаны тухай хуульд Санхүүгийн зохицуулах хорооны дарга нь Төрийн тусгай албан тушаалтан байхаар хуульчилсан. Төрийн албаны шинэ хуулиар Монголбанкны Ерөнхийлөгч, Санхүүгийн зохицуулах хорооны дарга нь Төрийн тусгай албан тушаалтан бөгөөд энэ удирдлагад орон гарвал төрийн жинхэнэ албаны удирдах албан тушаалд нэр дэвшүүлэхдээ шатлан дэвших зарчмыг баримталж, тухайн төрийн байгууллагад ажиллаж байгаа төрийн албан хаагчдаас нэн тэргүүнд сонгох зарчмыг баримтлахаар заасан. 

Төрийн албаны тухай хууль, Санхүүгийн зохицуулах хорооны хуулиар зохицуулсан учраас энэ хуулийн хүрээнд Улсын Их Хурлын даргын зүгээс шатлан дэвших зарчмын дагуу тус байгууллагад дэд даргаар ажиллаж байгаа Баярсайханыг нэр дэвшүүлж байгаа юм аа.

Дэмбэрэлдашийн Баярсайхан нь 1975 онд төрсөн. Санхүү, эдийн засагч мэргэжилтэй. Монгол Улсын Их сургуулийн санхүү, менежментийн бакалаврыг 1997 онд, АНУ-ын Индианагийн их сургуулийн Төрийн санхүүгийн удирдлагын магистрыг 2004 онд тус тус дүүргэсэн. АНУ, ХБНГУ, Итали, Люксюмбург зэрэг орнуудад мэргэжил дээшлүүлсэн байна. 
Тэрээр 1977-1998 онд Сангийн яаманд мэргэжилтэн, 1998-2002 онд “Түмэн аюуш” компанийн захирал, 2006-2012 онд Дэлхийн банкны Тогтвортой амьжиргаа төслийн зохицуулагч, 2012-2016 онд Бичил санхүүгийн хөгжлийн сангийн захирал, 2016 оны 7 дугаар сараас Санхүүгийн зохицуулах хорооны орон тооны гишүүн бөгөөд дэд даргаар тус тус ажиллаж байна. 
Баярсайханыг нэр дэвшүүлэхдээ Төрийн албаны тухай хууль, Санхүүгийн зохицуулах хорооны хуулийн холбогдох заалтууд болон түүний эдийн засаг, санхүүгийн мэдлэг, ажлын туршлагыг харгалзан үзсэн болно.
Хэлэлцэн шийдвэрлэж өгөхийг хүсье.

Б.Баттөмөр: Хэлэлцэж байгаа асуудалтай холбогдуулан Улсын Их Хурлын дарга болон нэр дэвшигчээс асуух асуулттай гишүүд нэрсээ өгнө үү.

Алга байна. Санал хэлэх гишүүд байна уу. Алга байна.

Санал хураалт явна. Санхүүгийн зохицуулах хорооны эрх зүйн байдлын тухай хуулийн 11 дүгээр зүйлийн 11.2 дахь хэсэг, Монгол Улсын Их Хурлын чуулганы дэгийн тухай хуулийн 45 дугаар зүйлийн 45.1, 45.6 дахь хэсэгт заасны дагуу Дэмбэрэлдашийн Баярсайханыг Санхүүгийн зохицуулах хорооны даргаар нөхөн томилуулах талаарх Улсын Их Хурлын даргын саналыг дэмжье гэсэн томьёоллоор явуулъя. Санал хураалт.

Санал хураалтад 11 гишүүн оролцож, 81,8 хувийн саналаар дэмжсэн байна.
Санал хураалт дууслаа. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их хурлын гишүүн Аюурсайхан танилцуулна.

Дараагийн асуудалд оръё. Монголбанкны Ерөнхийлөгчийг томилох тухай.

Монголбанкны Ерөнхийлөгчийг томилох саналыг Улсын Их Хурлын дарга Гомбожавын Занданшатар танилцуулна. Таныг урьж байна.

Г.Занданшатар: Байнгын хорооны дарга, эрхэм гишүүд ээ. 2019 оноос дагаж мөрдөж эхэлсэн Төрийн албаны тухай хуулийн үзэл баримтлал, Төв банкны тухай хуулийн 26 дугаар зүйлийн 1 дэх хэсэг, Төрийн албаны тухай хуулийн 27 дугаар зүйлийн 27.1.1 дэх заалтыг үндэслэн нэр дэвшигчийг сонгохдоо шатлан дэвших зарчмын дагуу төрийн байгууллагад ажиллаж байгаа төрийн албан хаагчдаас сонгохоор хуульчилсны дагуу төрийн жинхэнэ албаны удирдах албан тушаалын шатлан дэвших зарчим болон түүний эдийн засаг, санхүүгийн мэдлэг, ажлын туршлагыг харгалзан үзэж Бядрангийн Лхагвасүрэнг Монголбанкны Ерөнхийлөгчийн ажилд нэр дэвшүүлж байна.
Монголбанкны Ерөнхийлөгч нь ТӨ-4-ийн А зэрэглэлийн төрийн тусгай албан тушаалтан бөгөөд төрийн жинхэнэ албан хаагч юм. Уг албан тушаалтныг томилох асуудлыг тусгайлсан хуулиар буюу Улсын Их Хурлын тухай болон Төв банкны тухай хуулиар тус тус зохицуулж байна. 
Лхагвасүрэн нь 1965 онд Улаанбаатар хотод төрсөн. 1973-1983 онд Улаанбаатар хотын 10 жилийн 52 дугаар дунд сургууль, 1985-1989 онд Монгол Улсын Их сургуулийн Эдийн засгийн факультетыг Төлөвлөгч эдийн засагч мэргэжлээр төгссөн. 1998-1999 онд АНУ-ын Колумбын их сургуульд Олон улсын харилцааны эдийн засгийн мастер цол хамгаалсан. 1989-1994 онд Улсын төлөвлөгөөний комисст ШУА-ийн харьяа Эдийн засгийн хүрээлэнд эрдэм шинжилгээний ажилтан, 1994-1997 онд Монголбанкны Мөнгө, зээлийн бодлогын газарт эдийн засагч, ахлах эдийн засагч, 1997-1998 онд Монголбанканд Хяналт, шалгалтын газрын захирал, 1999-2000 онд Дэлхийн банкны Вашингтон дахь төвд Зүүн хойд Ази, Номхон далайн орнуудын санхүүгийн секторын хэсэгт зөвлөх, 2000-2001 онд Монголбанкны Ерөнхийлөгчийн туслах, 2001-2007 онд Монголбанкны Бүртгэл, тооцоо мэдээллийн технологийн газрын захирал, 2007-2009 онд Монголбанкны Сургалтын төвийн захирал, 2013-2016 онд Хадгаламжийн даатгалын корпорацын гүйцэтгэх захирал, 2001-2014 онд Үнэт цаасны хороо болон Санхүүгийн зохицуулах хорооны гишүүн, 2016 оноос Монголбанкны дэд ерөнхийлөгчөөр тус тус ажиллаж ирсэн. Банкны мэргэшсэн мэргэжилтэн байна.
Монголбанкны Ерөнхийлөгчөөр Бядрангийн Лхагвасүрэнг томилуулах саналыг өргөн мэдүүлж байна. Саналыг хэлэлцэн шийдвэрлэж өгөхийг хүсье.

Б.Баттөмөр: Хэлэлцэж байгаа асуудалтай холбогдуулан Улсын Их Хурлын дарга болон нэр дэвшигчээс асуух асуулттай гишүүд нэрсээ өгнө үү. Алга байна.

Санал хэлэх гишүүд байна уу. Алга байна. Санал хураалт явуулъя. 
Төв банк /Монголбанк/-ны тухай хуулийн 26 дугаар зүйлийн 26.1 дэх хэсэг, Монгол Улсын Их Хурлын чуулганы дэгийн тухай хуулийн 45 дугаар зүйлийн 45.1, 45.6 дахь хэсэгт заасны дагуу Монголбанкны Ерөнхийлөгчөөр Бядрангийн Лхагвасүрэнг томилуулах талаарх Улсын Их Хурлын даргын саналыг дэмжье гэсэн томьёоллоор санал хураалт явуулъя. Санал хураалт.
11 гишүүн оролцож, 81,8 хувийн саналаар дэмжиж байна.
Санал хураалт дууслаа. Байнгын хорооны санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Оюунчимэг танилцуулна.

Эдийн засгийн байнгын хорооны хэлэлцэх асуудал дуусаж байна. 

Дууны бичлэгээс буулгасан: 

ПРОТОКОЛЫН АЛБАНЫ 

ШИНЖЭЭЧ

